
Astudiaeth Achos Asesu a Chymhwystra

Julie a Steve Dolan − Rhan 3

Adnodd dysgu a datblygu ar gyfer gweithwyr gofal 
a chymorth uniongyrchol ar Ddeddf Gwasanaethau 
Cymdeithasol a Llesiant (Cymru) 2014




Astudiaeth Achos Gwasanaethau Oedolion a Gofalwr: Julie a Steve Dolan (Rhan 3)

Mae'r astudiaeth achos hon yn cefnogi ymarferwyr i asesu a phenderfynu ar gymhwysedd fel rhan o'u dyletswyddau ehangach dan Ddeddf 2014. Yn y tymor hwy, bydd Llywodraeth Cymru yn cefnogi ADSS Cymru i ddatblygu un offeryn asesu, yn unol â System Gwybodaeth Gofal Gymunedol Cymru (WCCIS).Fe'i cynlluniwyd i'w ddefnyddio mewn unrhyw un o'r lleoliadau canlynol:

· I annog myfyrio unigol

· Sesiynau goruchwylio

· Sesiynau cefnogi cyfoedion

· Cyfarfodydd dysgu ar gyfer ymarfer

· Cyfarfodydd tîm

· Digwyddiadau hyfforddi a dysgu ffurfiol


I wneud y defnydd gorau o'r astudiaeth hon, cymerwch yr amser i ystyried y tri phwynt 'oedi a myfyrio' sy'n ymddangos yn y ddogfen.


I weld mwy o enghreifftiau o astudiaethau achos, cliciwch yma. I gael hyd i’r offeryn asesu a chymhwysedd cenedlaethol, cliciwch yma.


Cyn i chi ddechrau…
Dyma air i’ch atgoffa am y 4 amod o ran cymhwysedd:
I. Anghenion sy'n deillio o amgylchiadau'r person oherwydd - afiechyd corfforol neu feddyliol; oedran; anabledd; dibyniaeth ar alcohol neu gyffuriau neu amgylchiadau tebyg.

II. Anghenion yn gysylltiedig â chanlyniadau a ddisgrifir yn y rheoliadau - hunan-ofal a threfniadau domestig; cyfathrebu; amddiffyn rhag camdriniaeth neu esgeulustod; cymryd rhan mewn gwaith, addysg, dysgu neu mewn gweithgareddau hamdden; perthnasoedd teuluol neu bersonol; ymwneud â pherthnasoedd cymdeithasol a'r gymuned; cyfrifoldebau gofalu sydd gan blentyn.

3. Nid yw person yn gallu bodloni eu hanghenion naill ai drostynt eu hunain, neu gyda gofal a chymorth gan eraill, neu drwy gymorth gan y gymuned.

4. Nid yw person yn gallu cyflawni un neu ragor o'u canlyniadau, oni bai bod yr awdurdod lleol yn darparu neu'n trefnu cynllun gofal a chymorth, neu'n darparu taliadau uniongyrchol i'r person i drefnu eu gofal a'u cefnogaeth eu hunain.

PWYSIG

Bydd llwybrau unigolyn i ofal a chymorth yn cael eu pennu gan drefniadau eich Awdurdod Lleol. Mae'r astudiaethau achos hyn yn cynorthwyo ymarferwyr i fynd ati'n gyson i gyflawni eu dyletswyddau i asesu a phenderfynu ar gymhwysedd fel rhan o'u dyletswyddau ehangach dan Ddeddf 2014. Maent yn rhan o'r offeryn asesu a chymhwysedd cenedlaethol.


Mae penderfynu ynghylch cymhwysedd person yn rhywbeth sydd ar wahân i unrhyw asesiad ariannol y mae'n ofynnol i'r awdurdod lleol ei wneud ynghylch unrhyw gyfraniad posibl gan oedolyn am gost y gofal a'r cymorth a ddarperir. Mae'r Ddeddf yn atal awdurdodau lleol rhag codi tâl ar blentyn am y gofal a'r gefnogaeth y maent yn eu derbyn, neu am gymorth a roddir i blentyn sy'n ofalwr.
Rhaid i'r person deimlo ei fod yn bartner cyfartal yn ei berthynas â gweithwyr proffesiynol a gall wahodd rhywun o'i ddewis i'w gefnogi i gymryd rhan lawn a mynegi ei farn, ei ddymuniadau a'i deimladau. Gall ffrindiau, teulu neu rwydwaith cymorth ehangach ddarparu'r cymorth hwn. Mae Rhan 10 Cod Ymarfer (Eiriolaeth) Deddf Gwasanaethau Cymdeithasol a Lles (Cymru) 2014 yn pennu'r amgylchiadau y bydd rhaid i awdurdod lleol drefnu eiriolwr proffesiynol annibynnol i gynorthwyo'r person hwnnw.

Astudiaeth Achos Gwasanaethau Oedolion a Gofalwr: Julie a Steve Dolan (Rhan 3)

Ebrill 2019

Amgylchiadau presennol:

Mae cyflwr Julie wedi dirywio; mae wedi mynd yn fwy a mwy diegni ac nid yw’n gallu cofio dilyniannau syml mwyach. Mae wedi dechrau esgeuluso’i gofal personol ac yn mynd yn grac ac yn wrthwynebol pan fydd rhywun yn awgrymu ei helpu gyda’i gofal. Mae wedi bod yn gwrthod mynd i’r ysbyty dydd.

Mae Emily, y cynorthwyydd personol, wedi clywed Steve yn gweiddi ar Julie pan fydd hi ddim yno. Mae Emily’n poeni y bydd hi’n cael ei beio am beidio â gofalu’n iawn am Julie. Mae hefyd angen seibiant ac yn holi a fyddai’r taliad uniongyrchol hefyd yn gallu cael ei ddefnyddio i ofalu am Julie yn rhywle arall am gyfnod byr.

Mae Emily’n rhannu’i phryderon gyda mab Steve, sy’n cytuno i gysylltu â’r Gwasanaethau Cymdeithasol a gofyn am ailasesiad o amgylchiadau ei rieni. Trafoda hyn gyda’i dad sy’n gwrthod ac yn dweud wrtho am beidio ag ymyrryd, gan ei fod yn gallu ymdopi.

Mae Steve allan yn chwarae golff, pan mae’n dechrau teimlo’n sâl ac yn disgyn i’r llawr; mae’n mynd i’r ysbyty ac yn cael diagnosis o drawiad ar y galon. Mae Julie’n derbyn gofal gan ei chynorthwyydd personol, Emily, a’i merch yng nghyfraith.  Fodd bynnag, mae Steve yn poeni’n arw am y sefyllfa ac yn ei ryddhau ei hun o’r ysbyty yn groes i gyngor y meddyg. Mae’n cytuno i atgyfeiriad i’r Gwasanaethau Cymdeithasol i gael ailasesiad o’u hamgylchiadau.

Rheswm dros ymyrryd ar gyfer Steve:

Ailasesiad oherwydd newid mewn amgylchiadau

Bydd angen i’r gweithiwr proffesiynol perthnasol gael y sgwrs “beth sy’n bwysig” gyda Steve.

Data Craidd Gofynnol Cenedlaethol i’w ailwirio a’i ddiwygio yn ôl yr angen

1. Munud i feddwl

Cyn edrych ar Asesu Anghenion, sut fyddech chi’n adnabod ‘beth sy’n bwysig’ i’r unigolyn yn y sefyllfa hon? 

Beth sy’n helpu’r unigolyn a beth sy’n atal yr unigolyn rhag cyflawni’r canlyniadau llesiant?

Asesu anghenion

“Beth sy’n bwysig” i Steve?

1. Amgylchiadau personol:

Steve: “Es i i’r ysbyty ar ôl cael trawiad ar y galon ychydig wythnosau yn ôl.  ‘Doeddwn i ddim wedi bod yn teimlo’n dda iawn ers tipyn cyn iddo ddigwydd felly dw i ddim yn synnu. Mae’n teimlo bod fy hunllef waethaf wedi dod yn wir – ‘mod i’n methu â gofalu am Julie. Y cyfan dw i eisiau yw iddi hi fod yn ddiogel a sicrhau bod y pethau sy’n bwysig iddi yn digwydd.

Yn ffodus, camodd Emily i’r adwy a chymryd gofal ohoni. Ffoniodd fy mab a daeth ei wraig i ofalu am Julie nes i fi gyrraedd adref. Rwy’n poeni am y dyfodol; mae angen i mi fod yn ddigon iach a ffit i barhau i ofalu amdani. Dw i hefyd yn poeni oherwydd pan fydda i’n blino dw i weithiau’n mynd yn grac â hi a dw i’n gwybod ‘mod i wedi gweiddi arni sawl gwaith. Unwaith, pan yr oedd hi am goginio rhywbeth i swper, anghofiodd beth roedd hi’n ei wneud. O’n i’n poeni y byddai’n llosgi’i hun, ac fe weiddes i arni oherwydd o’n i am iddi adael llonydd i bethau.

Roedd fy mab, Matthew, eisiau cysylltu â’r Gwasanaethau Cymdeithasol i weld os oedd mwy o help ar gael, ond es i’n grac gydag ef hefyd a dweud wrtho ‘mod i’n gallu ymdopi. ‘Dydyn ni ddim wedi siarad go iawn ers hynny a dwi’n teimlo’n drist am hynny hefyd, oherwydd dw i’n gwybod mai dim ond trïo fy helpu i oedd e’. Ond doeddwn i’n ddim yn sylweddoli hynny ar y pryd.

Rwy’n teimlo mai’r cyfan dw i’n ei wneud yw mynd o un argyfwng i’;r nesaf, a bod trychineb ar fin digwydd. Rwy’n poeni mai dim ond Emily sydd gen i i ofalu am Julie, ond dw i ddim eisiau rhywun sy’n unrhyw un yn dod i mewn i’n cartref ni. Rhaid i ni gael y person iawn iddi a rhaid i mi ddod ymlaen gyda nhw hefyd. Rhaid ein bod ni’n dîm i sicrhau bod Julie’n hapus ac yn ddiogel.

Weithiau, mae’r cyfan yn ormod i fi a dw i’n dychryn wrth feddwl am y dyfodol. Dw i ddim yn gwybod gyda phwy i siarad. Mae Julie wedi newid cymaint; mae mor wahanol i’r person yr ydw i wedi byw gyda hi ers 40 mlynedd, ond mae dal yn wraig i fi a dw i eisiau parhau i ofalu amdani. Dw i’n gwybod bod angen i fi ofalu amdanaf i fy hun hefyd, ond mae angen i mi gael cynllun rhag ofn i rywbeth fel hyn ddigwydd eto.”

Mewnbwn gan weithwyr proffesiynol eraill?

· Kate Thomas, Nyrs Seiciatrig Gymunedol, i ailasesu cyflwr Julie ac atgyfeirio ’nôl at wasanaethau iechyd meddwl eilaidd

· Angen cynllun gofal a thriniaeth o dan Rhan 2 y Mesur Iechyd Meddwl 2010 (Cymru) ac atgyfeiriad at y Seiciatrydd Ymgynghorol

2. Canlyniadau personol:

	Canlyniadau personol i Steve


	Canlyniadau llesiant cenedlaethol



	· Er mwyn i ni aros gyda’n gilydd, dw i eisiau mwy o gymorth.

· Dw i eisiau rheolaeth dros y gofal a’r cymorth sydd eu hangen arnom. 


	· Caf gymorth i amddiffyn y bobl sy’n bwysig i mi rhag camdriniaeth ac esgeulustod.

· Rwy’n cyfrannu at berthnasoedd diogel ac iach ac yn eu mwynhau/Rwy’n perthyn.
· Rwy’n gwybod ac yn deall pa ofal, cymorth a chyfleoedd sydd ar gael ac yn eu defnyddio er mwyn helpu sicrhau fy llesiant.


3. Cryfderau:
· “Rwy’n benderfynol o barhau i ofalu am Julie.

· Fel arfer, dw i’n berson positif iawn a gallaf ddatrys y rhan fwyaf o broblemau fy hun fel arfer.

· Rwy’n caru Julie a fy nheulu.

· Mae fy mab a fy merch wedi dweud y byddan nhw’n helpu cymaint â phosib. Mae fy merch yn cydnabod bod angen iddi wneud trefniadau eraill ar gyfer yr wyrion, am y tro beth bynnag. Mae Emily wedi dweud y bydd hi’n gallu gwneud mwy o oriau os bydd y Gwasanaethau Cymdeithasol yn cytuno. Mae ffrind Julie wedi dweud y bydd yn dod i fynd â Julie allan neu’n dod i aros gyda hi tra ‘mod i’n mynd allan neu’n gorfod mynd i’r ysbyty ar gyfer fy apwyntiadau.”

4. Rhwystrau i Steve:

· “Nid yw fy iechyd i’n dda iawn. Rhaid i mi gymryd meddyginiaeth am ychydig ac yna fe fyddan nhw’n gweld os oes angen llawdriniaeth ar fy nghalon..

· Dw i ddim yn gwybod digon am gyflwr Julie i ddeall go iawn beth sy’n digwydd iddi a sut i ofalu amdani cystal ag y dylwn i.

· Weithiau dw i’n ei chael yn anodd derbyn help.

· Dw i ddim yn gwybod pa help sydd ar gael i bobl â chyflwr Julie neu i fy helpu i ofalu amdani.”

5. Risgiau (i gynnwys mewnbwn gan weithwyr proffesiynol eraill):

 “Ni fyddai Julie’n gallu ymdopi hebdda i gartref. Gall Emily ddarparu peth help ond nid yw’n gallu bod yno drwy’r amser ac mae hi angen amser er mwyn iddi fynd ar wyliau gyda’i theulu ei hun. Dw i ddim eisiau i Julie orfod mynd i mewn i gartref – mae’n rhy ifanc a dw i’n gwybod y byddai’n casáu  bod yno.  Ni fyddai’n gallu gwneud y pethau mae’n mwynhau eu gwneud a byddai’n anodd iawn iddi weld yr wyrion yn iawn.

Os ydw i’n parhau i ofalu am Julie fel hyn, mae fy iechyd yn mynd i waethygu. Dw i’n gweld eisiau’r amser ges i i mi fy hun i wneud beth bynnag yr oeddwn i am ei wneud pan oedd hi’n mynd i’r ysbyty dydd. Nawr ei bod hi ddim yn mynd mwyach, ‘dyw hynny ddim gen i ac mae’n anodd i mi ymdopi heb y seibiant hwnnw.”

2. Munud i feddwl

Cyn edrych ar Ddadansoddiad yr Aseswr, meddyliwch pa wasanaethau awdurdod lleol, anstatudol eraill fyddai’n helpu’r unigolyn i gyflawni eu canlyniadau llesiant? 

Sut fyddech chi’n eu helpu i gyflawni eu canlyniadau llesiant?

Dadansoddiad yr aseswr

Trosolwg:

Mae’r amgylchiadau wedi newid i Julie a Steve oherwydd problemau iechyd Steve ei hun. Mae’n benderfynol o barhau i ofalu am ei wraig, ond yn cydnabod y bydd yn rhaid i bethau newid er mwyn i hyn ddigwydd. Mae ei deulu, yn enwedig ei ferch, hefyd yn cytuno. Mae ei ferch yn mynd i wneud trefniadau gofal plant eraill, gan ei bod yn gwybod nad yw’n realistig ei bod yn disgwyl i Julie a Steve barhau i roi cymaint o gefnogaeth iddi ag yr oedden nhw.

Mae Steve yn poeni am y dyfodol, yn enwedig os yw’n cael trawiad arall ar y galon ac yn gorfod mynd i’r ysbyty eto ar frys. Mae’n fodlon derbyn cymorth gan ei fab a’i ferch fel nad fydd yn blino cymaint. Hoffai gael cynlluniau mewn lle hefyd rhag ofn ei fod yn mynd yn sâl yn sydyn eto ac mae’n credu y gallai fod yn ddefnyddiol cael Cynorthwyydd Personol arall i weithio gydag Emily.

Mae Steve nawr yn barod i dderbyn mwy o help ac yn sylweddoli bod angen hyn er mwyn iddo gyflawni ei nod o ofalu am Julie gartref. Mae’n cydnabod bod angen iddo sicrhau ei fod yn iach er mwyn gwneud hyn a bod angen mwy o bobl i fod yn rhan o’r “tîm” sy’n ei helpu. Mae’n bwysig iawn iddo gael rheolaeth dros bwy sy’n gofalu am Julie ac mae’n cytuno mai ymestyn y taliad uniongyrchol yw’r ffordd fwyaf effeithiol o gyflawni hyn. Mae’n glir iawn ar hyn o bryd nad yw gofal preswyl na hyd yn oed gofal seibiant i ffwrdd o’r cartref yn opsiwn iddo ef nac i Julie. Mae Steve yn cydnabod y gall ei deulu a’i ffrindiau agos ei  helpu a’i gefnogi, os yw’n barod i adael iddyn nhw wneud hynny.

Yn y dadansoddiad canlynol, nodir pam mae Steve, fel gofalwr Julie, yn bodloni’r meini prawf cymhwystra i gael cymorth, a gofal a chymorth gan yr awdurdod lleol, a sut. Mae’r pedwar pwynt a restrir dan bob angen yn dilyn y pedwar cam ar gyfer penderfynu ar gymhwystra, fel y nodir yn y rheoliadau.

Adnabod anghenion a phenderfynu ar gymhwystra

1. Er mwyn iddynt allu aros gyda’i gilydd, mae Steve angen mwy o gymorth i ofalu am Julie.

i)
Mae gan Julie a Steve anghenion o ganlyniad i’w cyflwr meddyliol a chorfforol perthnasol.

ii)
Mae gan Julie a Steve anghenion: Mae gan Julie anghenion sy’n gysylltiedig â’i gofal personol a’i harferion domestig a’r angen i sicrhau ei bod yn ddiogel. Mae gan Steve anghenion i gael mynediad at weithgareddau hamdden ac mae gan y ddau anghenion i gynnal eu perthnasoedd teuluol.

iii)
Cyn hyn, diwallwyd eu hanghenion gan Gynorthwyydd Personol a ddarparwyd trwy Daliad Uniongyrchol gan yr awdurdod lleol. Gan fod Steve erbyn hyn ag anghenion corfforol ei hun, sy’n cyfyngu ar y cymorth y gall ei ddarparu, nid yw’r trefniadau presennol yn ddigonol i ddiwallu’r anghenion a nodwyd. Er bod eu teulu’n gallu darparu cymorth emosiynol, nid ydynt  yn gallu darparu gofal a chymorth uniongyrchol, fel mater o drefn, i fodloni anghenion Steve a Julie. 

iv)
Bydd angen i’r awdurdod lleol adolygu lefel y taliad uniongyrchol a roddir i Julie a Steve er mwyn diwallu’r angen presennol hwn.

Mae’r angen hwn yn gymwys i  gael cymorth gan yr awdurdod lleol. Cyfrifoldeb y Cydlynydd Arweiniol, felly, fydd gweithio gyda Steve a Julie i nodi’r camau sydd angen eu cymryd i fodloni’r angen hwn.
2. Er mwyn bod â rheolaeth dros y gofal a’r cymorth sydd angen, maen nhw angen cymorth gan yr awdurdod lleol.

i)

Mae gan Julie a Steve anghenion o ganlyniad i’w cyflwr meddyliol a chorfforol perthnasol.

ii)
Mae gan Julie a Steve anghenion: Mae gan Julie anghenion sy’n gysylltiedig â’i gofal personol a’i harferion domestig a’r angen i sicrhau ei bod yn ddiogel. Mae gan Steve anghenion i gael mynediad at weithgareddau hamdden ac mae gan y ddau anghenion i gynnal eu perthnasoedd teuluol.  Mae’n bwysig i Steve ei fod yn teimlo mewn rheolaeth a bod pobl yn gwrando arno ynghylch gofal a chymorth i Julie.

iii)
Cyn hyn, diwallwyd eu hanghenion gan Gynorthwyydd Personol a ddarparwyd trwy Daliad Uniongyrchol gan yr awdurdod lleol. Gan fod Steve erbyn hyn ag anghenion corfforol ei hun, sy’n cyfyngu ar y cymorth y gall ei ddarparu, nid yw’r trefniadau presennol yn ddigonol i fodloni’r anghenion a nodwyd. Mae’n bwysig i Steve ei fod yn teimlo mewn rheolaeth a bod pobl yn gwrando arno ynghylch gofal a chymorth i Julie ac ynghylch y gofal a’r cymorth iddo ef ei hun.

iv)
Bydd angen i’r awdurdod lleol adolygu lefel y taliad uniongyrchol a roddir i Julie a Steve.

Mae’r angen hwn yn gymwys i  gael cymorth gan yr awdurdod lleol. Cyfrifoldeb y Cydlynydd Arweiniol, felly, fydd gweithio gyda Steve a Julie i nodi’r camau sydd angen eu cymryd i fodloni’r angen hwn.
3. Munud i feddwl

1. Sut mae’r canlyniadau llesiant yn cyfateb i’r rhai yr ydych chi wedi’u nodi?

2. A yw’r penderfyniad ar gymhwystra a roddwyd yn yr astudiaeth achos yn cyd-fynd â’ch barn chi ar yr achos?

3. Beth ydych chi wedi’i ddysgu am nodi canlyniadau llesiant a chymhwyso’r meini prawf cymhwystra? Beth efallai y byddech chi’n ei wneud yn wahanol oherwydd yr astudiaeth achos hon?
#DeallyDdeddf

